
СЫРДАРИЯ ӨЗЕНІНІҢ ТӨМЕНГІ АҒЫСЫНДАҒЫ 
ОРТАҒАСЫРЛЫҚ ШЫНЫ БҰЙЫМДАРЫ: ҚҰРАМЫ, 

ТЕХНОЛОГИЯСЫ ЖӘНЕ АРХЕОЛОГИЯЛЫҚ МАҢЫЗЫ

Аңдатпа. Мақалада Шығыс Арал маңындағы Сырдария өзенінің төменгі 
ағысында, Жаңадария арнасының бойында орналасқан ортағасырлық қалашықтардан 
табылған шыны бұйымдарының химиялық құрамын зерттеу бойынша алғашқы 
нәтижелер қарастырылған. Алтын Орда заманынан сыр шертетін жазба және 
археологиялық зерттеулер арқылы ғылыми ортаға белгілі Жаңақала (Жент), Мортық 
қалашығы, Құмқала бекінісі және өңірдегі басқа да ескерткіштер Ұлы Жібек жолының 
маңызды сауда және қолөнер орталықтары ретінде қызмет атқарды. Бұл қалалар 
тауарлар мен мәдени элементтердің, соның ішінде шыны заттардың Орта Азия 
аумағына қарқынды түрде таралуына мұрындық болды. Осылайша ортағасырлық 
шыны өндірісі технологиясы Алтын Орда дәуіріндегі ислам өркениетінің маңызды 
технологиялық жетістіктерінің біріне айналды. 

Сырдарияның төменгі ағысындағы археологиялық ескерткіштерден алынған 
шыны үлгілерін зерттеу олардың химиялық құрамына жергілікті шикізаттың 
елеулі ықпал еткенін көрсетті. Талдау нәтижелері өңірде шыны өндірудің өзіндік 
технологиялық дәстүрлері қалыптасқанын аңғартады. Ортағасырлық шеберлердің 
өндірістік тәжірибесі мен технологиялық дағдылары бұйымдардың құрамдық 
ерекшеліктерінен көрініс тапқан. Зертханалық зерттеулер шыны дайындау 
барысында қолданылған өндірістік әдістер мен технологиялық тәсілдерді ажыратуға 
мүмкіндік берді. Сонымен қатар, алынған мәліметтер археологиялық ескерткіштердің 
мерзімделуін нақтылауға, аймақтар арасындағы сауда байланыстарын анықтауға 
және шыны өндірісінің даму деңгейін бағалауға көмектеседі. Арал маңы шынылары 
Иран мен Мысыр үлгілерінен химиялық құрамы және технологиялық ерекшеліктері 
бойынша ажыратылады.

Кіріспе 
Ортағасырлық деректерде Сырдарияның 

төменгі ағысы мен оған іргелес аумақтар 
оғыздар мен қыпшақтардың тарихи қоныстану 
аймақтарының бірі ретінде көрсетіледі. Бұл 
кеңістікте түркі тайпаларының арасындағы 
этникалық және әлеуметтік байланыстар 

ұзақ уақыт бойы жалғасып отырды. Әртүрлі 
тайпалар арасындағы туыстық және некелік 
қатынастардың нығаюы олардың өзара 
ықпалдастығын күшейтіп, ортақ этномәдени 
ортаның қалыптасуына әсер етті. XIII ғасырдың 
алғашқы жартысында Шыңғыс ханның Орта 

Азияны жаулап алуы аймақтың саяси және 
әкімшілік жүйесіне өзгерістер енгізді. Соның 
нәтижесінде жергілікті тайпалық бірлестіктер 
жаңа саяси құрылымға бейімделіп, кейін Алтын 
Орда құрамындағы Ұлыс жүйесінің этникалық 
негіздерінің біріне айналды.

Алтын Орда дәуірі қазақ халқының 
этникалық қалыптасу тарихында маңызды орын 
алады. Бұл кезеңде саяси құрылыммен қатар, 
қоғамның әлеуметтік және мәдени өмірінде де 
елеулі өзгерістер орын алды. Аталған үдерістерді 
зерттеуде археологиялық ескерткіштер мен 
жазба деректердің ғылыми маңызы зор. 
Сырдарияның төменгі ағысында ортағасырлық 
қалалар, қалашықтар, қоныстар және 
мемориалдық нысандардың іздері сақталған. 
Олардың кейбірінің тарихи атаулары уақыт өте 
келе ұмытылғанымен, халық жадында аңыздар 
мен ауызша әңгімелер арқылы сақталды. Қазіргі 
кезде көптеген нысандардың нақты орналасуы 
мен тарихи мерзімі толық анықталмаған. 
Сондықтан фольклорлық мәліметтерді, жазба 

деректерді және археологиялық зерттеу 
нәтижелерін салыстыра пайдалану өңірдегі 
Алтын Орда қалаларының тарихи-географиялық 
орнын нақтылауға мүмкіндік береді.

Сырдарияның төменгі ағысындағы 
ортағасырлық қалаларды археологиялық 
тұрғыдан зерттеу нәтижесінде мол дерек қоры 
қалыптасты. Жент (Жаңақала) қаласындағы қазба 
жұмыстары кезінде көптеген археологиялық 
бұйымдар анықталса, Құмқала бекінісі мен 
Мортық қалашығынан да құнды материалдар 
жиналды. Бұл ескерткіштердегі зерттеу 
жұмыстарының бір бөлігі жергілікті әкімшілік 
органдардың тапсырысы негізінде жүргізіліп, 
алынған нәтижелер арнайы есептерде тіркелді. 
Алайда аталған материалдардың ғылыми 
әлеуеті әлі толық пайдаланылған жоқ. Осыған 
байланысты археологиялық деректерді қайта 
қарастырып, оларды жүйелеу және ғылыми 
зерттеулерге енгізу өңірдің ортағасырлық 
тарихын қалпына келтірудің маңызды 
бағыттарының бірі саналады (сур. 1).

Сур. 1. Сырдарияның төменгі ағысындағы химиялық талдаудан өткен ортағасырлық қалалар («Автор: Ә. Әлімбекұлы»)
Fig. 1. Medieval cities in the lower reaches of the Syr Darya that have undergone chemical analysis (author: A. Alimbekuly).

Ескерткіштердің зерттелу тарихы. 
Сырдарияның төменгі ағысында орналасқан 
көне археологиялық нысандар туралы алғашқы 
ғылыми мәліметтердің таралуына XIX ғасырдың 
алғашқы жартысындағы зерттеулер негіз болды. 
1832 жылы Орыс географиялық қоғамының 
белгілі зерттеушісі Алексей Иванович Левшин осы 
өңірдегі тарихи ескерткіштерге қатысты деректер 
қамтылған көлемді мақаласын жариялады. 
Ғалымның еңбегі ғылыми қауымдастықтың 
назарын аударып, Сырдарияның төменгі 
ағысындағы көне ескерткіштерді зерттеуге деген 
қызығушылықтың артуына ықпал етті (Левшин, 
1996: 20).

Сырдарияның төменгі ағысындағы 
археологиялық нысандар туралы алғашқы 
ғылыми мәліметтердің бірі А.И. Макшеевтің 
зерттеулерінде кездеседі. 1856 жылы «Морской 
сборник» басылымында оның Сырдария 
бойындағы тарихи ескерткіштерге арналған 
мақаласы жарияланды. Зерттеуші өз еңбегінде 
өңірдегі көне нысандарды олардың сипатына 
қарай бірнеше санатқа жіктеп, орналасу 
ерекшеліктеріне назар аударған. Сонымен 
қатар ескерткіштердің бір-бірінен қашықтығын 
анықтауға және мүмкіндігінше нақты көрсетуге 
ұмтылған. Автордың еңбегінде Сырдарияның 
төменгі ағысындағы обалар мен қорымдарға 
қатысты сол кезең үшін маңызды мәліметтер 
берілген (Макшеев, 1856: 40).

П.И. Лерхтің 1867 жылы Түркістан өлкесіне 
жасаған археологиялық сапары Сырдария 
бойындағы ортағасырлық қалаларды зерттеудің 
алғашқы кезеңдерінің бірін құрады. Зерттеуші 
сапар барысында өңірдегі бірқатар көне 
қалалардың жағдайын сипаттап, олардың 
тарихи маңызына назар аударды. Оның 
байқауынша, кейбір қалалар белгілі бір аумақ 
үшін саяси-әкімшілік және экономикалық 
орталық қызметін атқарған. Осыған байланысты 
Лерх аталған ескерткіштерді арнайы ғылыми 
зерттеудің қажеттілігін атап көрсетті. Сапар 
нәтижелері кейін «Археологическая поездка в 
Туркестанский край в 1867 году» атты еңбекте 
жарияланып, Санкт-Петербургте 1870 жылы 
жарық көрді (Лерх, 1870: 38).

Оңтүстік-шығыс Арал өңірі мен Сырдария 
бойындағы көне қалалар мен бекіністерді 
анықтау және зерттеу жұмыстары кейін 
Түркістан археология әуесқойлары үйірмесінің 
қызметімен жалғасты. 1895–1917 жылдар 
аралығында жұмыс істеген бұл үйірме өлкенің 

тарихи-мәдени мұраларын зерделеуге айрықша 
назар аударып, қазақ жеріндегі археологиялық 
зерттеулердің қалыптасуына елеулі үлес қосты. 
Үйірме жұмысына қатысқан зерттеушілер 
арасында тарих, археология және этнография 
салаларында танылған В.В. Бартольд, В.В. Радлов 
және А. Кастанье сияқты ғалымдар болды. 
Олардың еңбектері Сырдария өңірінің тарихи 
ескерткіштерін ғылыми тұрғыдан сипаттауға 
және кейінгі зерттеулерге деректік негіз 
қалыптастыруға ықпал етті (Протоколы, 2011: 
439).

1898–1899 жылдары В.А. Каллаур 
қазіргі Қызылорда облысы аумағындағы 
Сығанақ, Асанас және Жент қалашықтарына 
археологиялық барлау жүргізіп, олардың 
тарихи жағдайына қатысты бірқатар мәліметтер 
жинақтады. Зерттеуші алынған нәтижелерді 1900 
жылы «Түркістан газетінде» жариялаған. Оның 
жазбаларында Сырдарияның төменгі ағысындағы 
бірқатар ортағасырлық ескерткіштердің Шыңғыс 
хан жорықтарынан кейінгі тарихи тағдыры 
қарастырылып, 1219 жылғы оқиғалардың 
өңірдегі қалалардың дамуына елеулі ықпал 
еткені көрсетіледі (Каллаур, 1900: 13).

1910 жылы А. Кастанье «Қырғыз даласы 
және Орынбор өлкесінің көне дәуірі» атты 
ғылыми еңбегінде өңірдің орта ғасырлардағы 
тарихы жөнінде маңызды мәліметтер келтірген 
(Кастанье, 1910: 198–199).

1930 ж. КСРО Ғылым академиясы «бұратана» 
халықтардың тарихы мен мәдениетін зерттеу 
жөнінде арнайы шешім шығарып, осы мақсатпен 
Орта Азияға бірнеше ғылыми экспедициялар 
жіберді (Толстов, 1948: 198).

1935 жылы С.П. Толстовтың жетекшілігі
мен Хорезм археологиялық экспедициясы 
ұйымдастырылды. Экспедицияның алғашқы 
кезеңінен бастап Әмудария мен Сырдарияның 
төменгі ағыстарындағы ортағасырлық 
ескерткіштерді кешенді түрде зерттеуге 
басымдық берілді. Көпжылдық археологиялық 
ізденістерге М.И. Итина, Е.Е. Неразик, 
Б.И.   Вайнберг, Л.М. Левина, А.В. Виноградов, 
Ю.А. Рапопорт, О.А. Вишневская, М.Г. Воробьева 
және Н.Н. Вактурская сияқты зерттеушілер 
қатысты. Олардың жүргізген далалық және 
ғылыми жұмыстары Хорезм өңірі мен 
Сырдарияның төменгі ағысындағы ортағасырлық 
археологиялық ескерткіштер туралы ғылыми 
түсініктерді кеңейтуге елеулі үлес қосты.

Хорезм археологиялық-этнографиялық 

экспедициясы Сырдарияның төменгі ағысында 
әуеден және жер бетінде археологиялық барлау 
жұмыстарын жүргізіп, бірқатар ескерткіштерге 
ауқымды қазба зерттеулерін ұйымдастырды. 
Осы зерттеулер нәтижесінде Сырдариядан 
Арал теңізіне қарай тараған Іңкәрдария мен 
Жаңадарияның көне арналарының бағыттары 
анықталды. Барлау жұмыстары аталған 
арналардың бойында Алтын Орда кезеңіне 
жататын бірнеше археологиялық нысанды 
анықтап, оларды есепке алуға мүмкіндік берді. 
Зерттелген ескерткіштердің орналасу сызбалары 
әуеден түсіріліп, олардың жоспарлары жер 
бетінде өлшеу арқылы жасалды (Толстов және 
т.б., 1963: 87).

1946 ж. ХАЭЭ жетекшісі С.П. Толстов 
Сырдың төменгі ағысынан көлемі едәуір үлкен 
Жаңақала ескерткішін ашып, зерттеді. Зерттеуші 
бұл ескерткішті алғашқылардың бірі болып 
жазба деректердегі Жент қаласымен баламалады. 
1958 ж. ХАЭЭ жетекшісі Б.А. Андрианов 
Жаңақала қалашығы мен оның маңында 
егжей-тегжейлі зерттеу жүргізді. Зерттеуші 
өз есебінде қалашықтың ежелгі суландыру 
жүйесіне көңіл аударды. Десе де  ескерткіштің 
жоғарғы қабатынан жинақталған керамикалық 
материалдардың сипатына қарай қалашықты 
Алтын Орда дәуірімен мерзімдеп, С.П. Толстов 
пікірін қуаттады. 1961 ж. С.П. Толстовтың 
жетекшілігімен ескерткіштің жалпы жоспары 
түсіріліп, оның мерзімделуіне, архитектурасына 
байланысты ғылыми қорытындылар жасалып, 
қайта зерттелді (Итина және т.б., 1999: 19–33).

Хорезм археологиялық-этнографиялық 
экспедициясы 1946, 1958, 1959–1961, 1966–1968, 
1971–1972, 1986 жж. жүргізген зерттеулерде 
Сырдария өзенінің төменгі ағысынан 90-ға 
жуық ежелгі және ортағасырлық елді мекендер 
мен қалалардың орналасқан жерін анықтады. 
Олардың ішінде ортағасырлық Жаңақала 
(Жент), Асанас, Мортық қалашықтары, Құмқала 
бекінісі де бар. Ескерткіштерден кездескен қыш 
бұйымдарының түрі мен жасалу стиліне қарай 
археологиялық нысандар Алтын Орда дәуірімен  
мерзімделді (Аржанцева, 2013: 67).

1990 ж. Т. Мәми басшылығымен алғаш 
рет Қызылорда мемлекеттік педагогикалық 
институты студенттерінен құралған 
археологиялық ұжым Сырдария өзенінің 
төменгі ағысындағы ескерткіштер мен тарихи 
орындарда зерттеу жүргізіп, орта ғасырлардағы 
Жент (Жаңақала), Құмқала бекінісінде шағын 

қазба салып, Мортық қалашығын қайта зерттеді 
(Мәми, 2007: 63–73).

2004, 2006–2007 жж. мемлекеттік «Мәдени 
мұра» бағдарламасы шеңберінде 

Ә.Х. Марғұлан атындағы Археология 
институты, Шірікрабат археологиялық 
экспедициясының іздеу және барлау тобы 
(жетекшісі Ж. Құрманқұлов) «Қызылорда 
облысы ескерткіштер жинағы» атты ғылыми 
көпшілікке арналған еңбекті құрастыру 
мақсатымен өңірдегі белгілі тарихи нысандарда 
ішінара археологиялық қазба жұмыстарын 
жүргізіп, ежелгі және ортағасырлық 
ескерткіштерге барлау жұмыстарын орындады 
(Тажекеев, Дарменов, 2012: 130; Сыдыкова, 2014: 
11–15; Қазақстан Республикасы, 2011: 10).

2017 ж. «Археологиялық сараптама» 
жауапкершілігі шектеулі серіктестігі (жетекшісі 
К.М. Байпаков) ортағасырлық Жент қаласының 
топографиялық жоспарын түсіріп, бірнеше 
жерде бақылау қазба жұмыстарын жүргізді. 
Қаланың орталық бөлігінде орналасқан қалалық 
бекініс пен тұрғын үй кешенінде (цитадельдегі) 
1 және 2 бақылау қазбалары, ал №3 қазба 
ішкі бекіністен оңтүстік-шығысқа қарай 300 м 
жерде, көлемі 10×10 м етіп салынды. Зерттеу 
барысындағы барлау жұмыстары дренаждық 
каналдың оңтүстік жағалауында жүргізіліп, 
қалалардың ирригациялық жүйелері туралы 
жаңа деректерге қол жеткізілді. Ескерткіш 
аумағындағы нысандардан әртүрлі көлемдегі 
ғимараттар ретімен ашылып, нақты көлемдері 
анықталды (Козейбаев, Воякин, 2017: 2).

Материалдар мен зерттеу әдістері 
Зерттеудің деректік және материалдық 

негізін жазба деректер, ғылыми еңбектер, 
археологиялық есептер және далалық зерттеулер 
барысында жинақталған материалдар 
құрады. Арал өңірі мен Сырдарияның төменгі 
ағысының ортағасырлық тарихын сипаттауда 
В.В. Бартольдтың Орталық Азия тарихына 
арналған еңбектері маңызды дерек көзі ретінде 
пайдаланылды. Оның зерттеулері аймақтың 
тарихи дамуын, саяси жағдайын және әлеуметтік-
экономикалық үдерістерін түсіндіруге мүмкіндік 
береді. С.П. Толстовтың «По древним дельтам 
Окса и Яксарта» атты еңбегі Шығыс Арал 
маңы мен Сырдарияның төменгі ағысындағы 
археологиялық нысандар жөніндегі мәліметтерді 
талдауда негізгі ғылыми еңбектердің бірі болды.

Орталық Азия мен Қазақстанның 

ортағасырлық қалаларына арналған 
археологиялық зерттеулер де мақаланың деректік 
базасын толықтырды. К. Ақышев, Е. Агеева, 
Г.А. Брыкина және К.М. Байпаков еңбектерінде 
шыны бұйымдарының түрлері, морфологиялық 
ерекшеліктері және қолданылу аясына қатысты 
мәліметтер берілген. Ортағасырлық шыны 
өндірісіне арналған Т. Дощанова мен Г. Шишкина 
зерттеулеріндегі материалдар да салыстырмалы 
талдау үшін пайдаланылды (Дощанова, 2001; 
Шишкина, 1986).

Сырдарияның төменгі ағысындағы 
археологиялық ескерткіштерге жүргізілген 
зерттеулердің нәтижелері М. Елеуов, Ж. 
Құрманқұлов, Д.Ә. Талеев, Ж.Р. Утубаев және Ә.Ә. 
Тәжекеевтің ғылыми еңбектері мен есептерінен 
алынды. Сонымен бірге Молдахметтің зерттеу 
материалдарында ұсынылған деректер де 
қарастырылды (Молдахмет, 2024: 7–14). 
Жинақталған материалдарды өзара салыстыру 
арқылы шыны бұйымдарының типологиялық 
және технологиялық ерекшеліктерін, олардың 
өндіріс тәсілдерін және аймақаралық 
байланыстарын анықтауға мүмкіндік туды. 
Осы деректер кешені Сырдарияның төменгі 
ағысындағы шыны өндірісінің тарихи және 
мәдени ерекшеліктерін кешенді түрде 
қарастыруға негіз болды.

Зерттеу барысында жоғарыда аталған 
ортағасырлық қалашықтардан алынған 
шыны үлгілеріне сканерлеуші электрондық 
микроскопия (SEM) және энергияны 
дисперсиялайтын рентгендік спектрлік талдау 
(EDS) әдістері қолданылды. Зерттеу нәтижесінде 
натрийлі шынының химиялық құрамына 
қатысты 20 үлгі талданды. Әр үлгі бойынша 
негізгі шыны түзуші элементтердің мөлшері мен 
олардың өзара арақатынасы анықталып, алынған 
нәтижелер шыны бұйымдарын дайындау 
технологиясының ерекшеліктерін сипаттауға 
мүмкіндік берді.

Зерттеу нәтижесінде шыны үлгілері 
химиялық құрамы мен технологиялық 
ерекшеліктеріне қарай үш кіші типке жіктелді. 
20 үлгінің 14-і (70%) Орта Азияға тән болса, 6 
үлгі (30%) Иран және Мысыр шыныларымен 
ұқсастық көрсетті. Бұл айырмашылықтар 
қолданылған шикізат пен өндірістік 
дәстүрлердің ерекшеліктерімен байланысты. 
Үшінші кіші типтің үлгілері мен сипаттамалары 
кейінгі бөлімде жеке қарастырылады. Алынған 
нәтижелер шыны өндірісінің технологиялық 

ерекшеліктерін және аймақаралық сауда-мәдени 
байланыстарды анықтауға мүмкіндік береді.

Талдау
Үлгілер алынған ескерткіштердің тарихи-

топографиясы мен баламалануы.
Тарихи деректердегі Жент. Жент қаласы 

XII–XIII ғасырларда тығыз қоныстанған 
аймақтың ең ірі әрі маңызды орталықтарының 
бірі болып саналады. Ортағасырлық көптеген 
авторлар Женттің тарихи рөлін атап өткен. 
Қала моңғол шапқыншылығына дейінгі кезеңде 
экономикалық және саяси жағынан ерекше 
маңызға ие болғандықтан, XI ғасыр жазбаларында 
Арал теңізі «Жент теңізі» деп аталады. XIV 
ғасырда Алмалықтағы Жамал Қарши қаланың 
байлығының әлсірегенін айтса да, сол кезеңде 
Жентте үлкен базар жұмыс істеп, саудагерлер әр 
тараптан ағыла беретін. Ұзақ уақыт бойы қала 
Жошы ханның ордасына қызмет көрсетіп келген 
(История Казахстана в персидских источниках, 
2005: 155).

Танымал тарихшы В.В. Бартольд бойынша, 
Жент қаласы Фарабтан 20 күндік, Хорезмнен 
10 күндік, Арал теңізінен 2 күндік және өзен 
жағалауынан 1 фарсах қашықтықта орналасқан. 
Ол Жанкент қаласына жақын аймақта, 
Қызылордадан 30 км жерде, Томар-өткел 
арқылы сәйкестендірілген. Қаланы сәйкестендіру 
барысында Бартольд Сығанақ пен Жент 
арасындағы қатынастарға назар аударады, атап 
айтқанда, моңғол шапқыншылығы кезінде үш 
қала Үзкент (Өзкент), Қышқала (Барчылыгкент), 
Асанасты (Эшнас) жаулап алғанын көрсетеді 
(Бартольд, 1965: 227).

Рашид ад-диннің деректерінде Бенакет 
пен Ходженттің жаулап алынуы және Темір-
Мәлікке қарсы моңғол жорығы баяндалады. Бұл 
мәліметтер Сырдария бойындағы қалалардың 
орналасуын, соның ішінде Барчылыгкент пен 
Женттің аумақтық жақындығын анықтауға 
мүмкіндік береді. Женттің стратегиялық, 
экономикалық және сауда орталығы ретіндегі 
маңызы да осы деректер негізінде айқындалады 
(Рашид ад-дин, 1960: 200).

Жаңақала қалашығының сипаттамасы. 
Жаңадария оазисіндегі ең ірі әрі тарихи 
қызығушылық тудыратын ескерткіштердің бірі. 
Қалашық Қызылорда қаласынан батыс-оңтүстік-
батыс бағытында 115 км жерде, Жаңадария 
өзенінің оң жағалауында, негізгі арнасынан 4 км 
қашықтықтағы ежелгі қосалқы арна бойында 

Молдахмет А.А., Елеуов М., Валиулина С.И., Құрманиязов Ы.С. 



144 №3(114)/2026 

Мәдени мұра | Культурное наследие | Cultural Heritage

орналасқан. Қаланың аумағы шамамен 40 га 
жерді қамтиды (Толстов, 1962: 288–290). 

Қалашықта цитадель, шахристан және 
рабад құрылымдары анықталған. Цитадель 
бірнеше элементтен тұрады: орталық сарай, оны 
қоршайтын сыртқы қабырға және солтүстік-
шығыс мұнараның бұрышы. Сыртқы қабырғасы 
ені 1 м, ал цитадельдің ішкі аумағы 75×75 м. Сарай 
орталығы 37×28 м өлшемді, ал сегізбұрышты 
мұнараның диаметрі 8 м, ол цитадельдің 
солтүстік-шығыс бұрышына орналастырылған. 
Батыс бөлігінде сыртқы қабырғаны терең 
шұңқыр қоршап тұр (Байпаков, 2014: 103).

Шахристан ені 5 м болатын қабырға арқылы 
қоршалған, қираған жағдайда биіктігі 0,2–3 м 
аралығында болды. Оның аумағы 23 га. Шахристан 
қабырғалары цитадель бағытын қайталайды 
және үшбұрыш пішінді. Мұнда бірнеше ірі 
ғимараттар бар, соның ішінде екі керуен-сарай, 
біріншісі 19×19 м, екіншісі 17×17 м. Оңтүстік 
бөлігінде күйдірілген кірпіштен салынған 
квадрат пішінді (38×38 м) ғимарат орналасқан, ол 
шахристанның сыртқы қабырғасына тіркескен.

Рабад аумағы кең, батыс-оңтүстік бағытында 
1800 м, солтүстік-батыста 1500 м. Мұнда кіші 
үй, қоғамдық және культтік ғимараттар, 
тұрғынжайлар, каналдар мен егістік алқаптары 
орналасқан. Ортағасырлық керуен-сарай 
өлшемі 30×25 м. Қала сыртында билеушінің 
резиденциясы 37×26 м көлемінде, шикі және 
күйдірілген кірпіштен салынған, сыртқы қабырға 
ені 1 м (Толстов, 1962: 291).

Рабадтың солтүстік бөлігінде аумағы 45 
000 шаршы метр саябақ тәрізді аймақ бар. 
Шығыс бөлігінде 9,7×9,7 м өлшемдегі мешіт 
қирандылары табылып, михраб қабырғасы 
мен ниша сақталған. Мешіт қабырғалары шикі 
кірпіштен қаланған және еске алу мақсатында 
қызмет еткен болуы мүмкін (Байпаков, 2014: 103).

Жаңақала қалашығында 1946, 1958 және 1961 
жылдары С.П. Толстов жетекшілік еткен Хорезм 
археологиялық-этнографиялық экспедициясы 
жүргізген қазба жұмыстары ескерткішті 
ортағасырлық Жент қаласымен сәйкестендіруге 
негіз болды. Бұл тұжырым кейінгі зерттеушілер 
еңбектерінде де қолдау тауып, ғылыми әдебиетте 
орнықты (Маргулан, 1950: 24–26; Байпаков, 2014: 
103; Петров және т.б., 2023: 112; Молдахмет, 
Қалдыбай, 2023: 118–121).

Құмқала бекінісі. Жент қаласынан 12 км 
қашықтықта, Жаңадарияның сол жағасында 
орналасқан. Бұл өзеннің арнасы дәл осы жерде 

күрделі меандр жасап, Сырдарияның артық 
сулары арқылы толтырылған. Бекініс көк 
өзеннің үстінде көркем көрініспен биіктеп тұр; 
оның мықты, жақсы сақталған қабырғалары 
үлкен мұнаралармен безендіріліп, дұрыс емес 
төртбұрыш пішінін құрайды. Қабырғалары 
терең ормен қоршалған (Тажекеев, 2013: 71).

Бекініс аумағының ішінде биік сексеуіл 
өсімдігі мен қалың қамыс өскендіктен, ғимараттар 
мен көшелердің толық жоспарларын қалпына 
келтіру мүмкін болмай отыр. Қаланың жалпы 
өлшемдері 300×400 м. Қабырғалардың бойында, 
әсіресе солтүстік-шығыс бұрышында, бекіністен 
кейінгі дәуірде салынған мазар орналасқан 
(Тажекеев, Дарменов, 2012: 131).

Бұл тарихи ескерткіш алғаш рет 1946 жылы 
Хорезм экспедициясы арқылы зерттелген. 
Археологиялық материалдарға қарағанда, 
қаланы негізінен XII–XIV ғасырларға жатқызуға 
болады. Керамика жинақтары ең көп солтүстік 
бөліктен табылған (Толстов, 1962: 291).

Жаңадария өзенінің бассейніндегі 
хорезмшах және Алтын Орда дәуіріне жататын 
ауылдық қоныстардың зерттелуі Құмқала 
бекінісінен шығысқа қарай орналасқан екі 
археологиялық нысан – Шығыс (екінші) Құмқала 
мен Мортыққала материалдары арқылы 
айтарлықтай толықтырылды.

Шығыс Құмқала. Үлкен, алайда қорғаныс 
жүйесі жоқ, тұрғын үй кешені мен оған тіркескен 
ауылдан тұратын елеулі қоныс. Үй-жай жоспары 
бойынша тікбұрышты, 200×155 м көлемінде 
салынған. Ішінде бөлмелері мен дәліздері 
қатар орналасқан тұрғын үйдің қирандылары 
сақталған. Солтүстік жағынан үйге айван 
тәрізді күмбезді ауламен қосылып, оңтүстігінде 
дәлізге шығатын ашық алаң орналасқан. Үй 
қабырғаларына стандартқа сай келмейтін шикі 
кірпіш қабаттары мен саз балшық араласқан.

Тұрғын үй кешенінің солтүстік жағында 
сыртқы алаң немесе бақша орналасқан. Ол 
қорған қабырғасы типінде салынған саз дуалмен 
қоршалған, фортификация белгілері жоқ; қақпа 
солтүстік қабырғада ашылған. Бақшадағы шығыс 
қабырға маңында шамамен 35×22 м өлшемдегі 
ғимараттың орны сақталған, оның тек 1,5 м 
биіктіктегі дөңес топырағы қалған. Бұл ғимарат 
немесе қонақ қабылдайтын үй – қаптархана 
болуы мүмкін; дәл оның алдында, бақ ортасында, 
кішкентай шаршы хауыз орналасқан.

Феодалдың, бәлкім, жергілікті округ иесінің 
үй-жайына оңтүстік және оңтүстік-батыс жағынан 

үлкен қоныстың кварталдарының қалдықтары 
тіркескен. Көптеген жер телімдерінен шлак 
пен крица табылған, бұл қолөнер өндірісінің 
айқын белгісі. Сол аймақта биіктігі шамамен 2 м, 
диаметрі 12 м-ге жететін дөңдер кездеседі; олар 
киіз үйлерді орнатуға арналған алаң ретінде 
қолданылған. Бұл дөңдер Ұйғарақ маңындағы 
далалық құрылымдарға ұқсас және жергілікті 
жартылай көшпелі қоныстардың тұрғын үй 
қалдықтары болуы мүмкін.

Қоныстан тыс жерде егістік алқаптары мен 
бақтар қоршалған, суармалы каналдар желісі 
жақсы дамыған. Шығыс Құмқаладағы керамика 
мол және ұйғарақтық қыш үлгілерімен ұқсас 
сипатқа ие; көп мөлшерде сырланған ыдыс-
аяқтар кездеседі, олар XII-XIV ғасырларға 
жатқызылады. Сырланбаған керамика ішінде 
әртүрлі қазан-ошақтар, оюланған қақпақтар, 
ошақтар мен шамдар бар (Толстов және т.б., 
1963: 85).

Мортық қала қалашығы. Шығыс 
Құмқаладан солтүстікке 2 км қашықтықта 
Мортық қала қирандылары орналасқан. Бұл 
кішкентай, тығыз орналасқан үй-жайлардан 
тұратын қоныс. Олардың ішінде 18×18 м 
өлшемді, жақсы сақталған үй ерекшеленіп 
тұр. Бәлкім, ол қоныстың иесіне тиесілі болуы 
мүмкін. Үйдің жоспары ерекше: тоғыз бөлмеден 
тұрады, орталық квадрат залдан төрт бұрышқа 
тар дәліздер арқылы шығуға болады. Олар 
солтүстік және оңтүстік фасадтарға шығатын 
«вестибюльдерге» жалғасады және бұлар ашық 
айван (күмбезді ауламен) типінде болған деген 
болжам бар. Қабырғаларды салу тәсілі шығыс 
Құмқаладағыдай. Керамика негізінен қолөнер 
өнімдерінен тұрады, Шығыс Құмқаламен бір 
уақытта XII–XIV ғасырларда өмір сүрген.

Мортық қала – кішкентай қоныс 
қирандылары мен шағын феодал үйінен 
тұратын, әлеуметтік мазмұны бойынша 
Шығыс Құмқалаға ұқсас ескерткіш. Бұл екеуі 
де ортағасырлық ауылдық тұрғындардың 
тұрмысын, өндірісін және суармалы егістікпен 
айналысқанын зерттеуге мүмкіндік беретін 
құнды археологиялық деректер болып табылады 
(Толстов және т.б., 1963: 85).

Ескерткіш Шығыс Құмқаладан шамамен 
екі шақырым солтүстікке қарай Мортық қала 
деп аталатын көне қоныстың қирандыларында 
орналасқан. Бұл қоныс бір-біріне жақын, ықшам 
түрде орналасқан шағын тұрғын үй кешендерінен 
құралған. Солардың ішінде көлемі жағынан ірі 

(18×18 м) әрі жақсы сақталған бір үй ерекше көзге 
түседі. Зерттеушілердің пайымдауынша, бұл 
құрылыс сол қоныстың иесіне немесе ауқатты 
тұрғынына тиесілі болған. Үйдің ішкі жоспары да 
қызықты: ғимарат тоғыз бөлмеден тұрады. Оның 
ортасында төрт бұрышты кең зал орналасқан, 
ал бұрыштарында тар дәліздер арқылы басқа 
бөлмелерге өтетін өткелдер бар. Бұл өткелдер 
солтүстік және оңтүстік жақтағы бөлмелерге 
жалғасып, ғимараттың сыртқы қасбеттеріне 
шығады. Кейбір бөлмелердің айван үлгісіндегі 
ашық алаңдар болу ықтималдылығы бар.

Аталған үйдің қабырғаларын тұрғызу 
тәсілі Шығыс Құмқаладағы құрылыстардың 
қабырға қалау әдісіне ұқсас. Қоныстан табылған 
керамикалық бұйымдардың басым бөлігі 
қолөнер шеберханаларында жасалған. Олардың 
пішіні мен жасалу ерекшеліктері Шығыс 
Құмқаладан табылған керамика үлгілерімен 
ұқсас болып келеді. Археологиялық деректерге 
сүйенсек, бұл бұйымдардың негізгі бөлігі XIII–
XIV ғасырларға мерзімделіп отыр (Толстов, 1962: 
286).

Орталық Азия мен Қазақстан аумағындағы 
шыны бұйымдарының қысқаша зерттелу 
тарихы.  Шыны – адамзат ежелгі дәуірден бері 
қолданып келе жатқан икемді, нәзік және ерекше 
әсем материал. Жасанды шыны өндіру – күрделі 
технологиялық үдеріс. Көптеген зерттеушілердің 
пікірінше, шыны өндірісі алғаш Месопотамия 
мен Ежелгі Египетте пайда болған (Абдуразаков, 
Безбородов, 1966: 11–15).

Сырдарияның төменгі ағысындағы Арал 
маңы қалашықтарының шыны бұйымдарын 
зерттеуде бұл өңірдің Орталық Азиядағы 
исламдық шыны өндірісі жүйесінің құрамдас 
бөлігі болғанын ескеру қажет.

Ежелгі дәуірден бастап XVII ғасырға дейін 
Орталық Азияда шыны бұйымдарын жан-
жақты зерттеген ұжымдық жұмыс ретінде 
«Стеклоделие Средней Азии в древности и 
средневековье» атты еңбекті атап өтуге болады 
(Абдуразаков және басқалар, 1963). Бұл еңбекте 
шыны өндірісінің жалпы дамуы тұрғысынан 
Орта Азия өнімдерінің типологиясы ұсынылған 
және Орта Азия қалаларында табылған шыны 
заттардың химиялық құрамына талдау жасалған 
(Валиулина, 2016: 324, сурет 1–4; 2022:87–127; 2024: 
403–406).

Соңғы жылдары Орта Азияның көптеген 
ортағасырлық қалаларында, соның ішінде 
Қазақстанда кең таралған шыныдан жасалған 

Молдахмет А.А., Елеуов М., Валиулина С.И., Құрманиязов Ы.С. 

бұйымдар жекелеген қалаларды зерттеуге 
арналған монографиялар мен ғылыми 
мақалаларда қарастырылды (Агеева, 1970; 
Акишев және т.б., 1962; Брыкина, 1974; Байпаков, 
1986), қысқаша шолу мақалаларында (Дощанова, 
2003) және жекелеген арнайы зерттеулерде 
(Шишкина, 1986) ортағасырлық шыны ыдыстарға 
қатысты ғылыми мақалалар кездеседі. Сонымен 
қатар, әйнекті зерттеу негізінен морфологиялық 
белгілер бойынша жүргізілді, яғни шыны 
бұйымның пішіні мен сыртқы ерекшеліктеріне 
сүйене отырып жазылған еңбектер де бар 
(Смагулов, 2011: 62).

Шыны өнімдеріне қатысты Орталық 
Азия мен Әзірбайжан аумағындағы шыны 
бұйымдары жинақталған басылымды атап өтуге 
болады, онда Қазақстанға қатысты жеке бөлім 
қарастырылады (Байпаков, Дощанова, 2011). 
Алайда, осы уақытқа дейін стратификацияланған 
қазба материалдарын, археологиялық контексті, 
өкілдік үлгілерді, шикізат көздерін және өндірістік 
нысандарды жан-жақты зерттеу жеткіліксіз. Орта 
Азия қалаларында шыны шеберханаларының 
болғаны көптеген зерттеулерде айтылғанымен, 
бұл өндірістік кешендердің нақты сипаттамасы 
мен ғылыми сипаттамасы жоқ (Шишкина, 1986: 
34; Дощанова, 2009: 167; Schibille, 2022: 233). 
Осылайша, шыны өндірісін зерттеудің тарихи 
дамуы морфологиялық талдаудан химиялық 
және материалтану әдістерін қолдануға көшу 
арқылы толыққанды ғылыми зерттеуді қажет 
етеді. Бұл бағыт болашақта Орта Азияның 
ортағасырлық қалаларында, оның ішінде 
Қазақстанда шыны өнері мен өндірісін жан-
жақты түсінуге мүмкіндік береді (Кдырниязов, 
1989: 106). 

Қазақстандағы ортағасырлық шыны 
бұйымдары әлі күнге дейін жан-жақты 
зерттелмегенімен, оңтүстік, оңтүстік-шығыс 
және оңтүстік-батыс өңірлердің ортағасырлық 
қалалары мен елді мекендерінен табылған 
шыны коллекцияларына арналған жеке ғылыми 
еңбектер бар (Кембаева, 2022: 121).

Ортағасырлық шыны бұйымдардың 
ерекшеліктерін, олардың ұқсастықтарын және 
өндіріс орталықтарын анықтау мәселелері 
бірқатар археологтар мен тарихшылардың 
еңбектерінде қарастырылған. Е.И. Агеева шыны 
бұйымдарға қатысты маңызды зерттеулер 
жүргізсе (Агеева, 1970: 7–21), Т.Н. Сенигова 
Тараздан табылған шыны ыдыстардың 
ерекшеліктері мен қызметін талдаған (Сенигова, 

1972: 166–169). Бұл бағыттағы зерттеулерге 
Г.И. Пацевич, А.Н. Бернштам, К.М. Байпаков 
және Т.С. Дощанованың еңбектері де үлес 
қосты (Пацевич, 1956: 159; Бернштам, 1950: 
159; Байпаков, 2013: 352–365; Дощанова, 2001; 
2003: 165–172; 2008: 141–146; 2009: 157–167). 
Орта Азиядағы шыны өндірісін зерттеуде 
А.А. Абдуразаков, М.А. Безбородов және М.Т. 
Аминджанованың еңбектері салыстырмалы 
материал ретінде пайдаланылды (Абдуразаков, 
Безбородов, 1966: 11; Аминджанова, 1961: 241–254; 
1962: 90). Аталған зерттеулер шыны өндірісінің 
морфологиялық ерекшеліктерімен қатар, оның 
химиялық құрамы, технологиясы және мәдени 
байланыстарын қарастыруға негіз болды. 
Қазақстан аумағындағы шыныдан жасалған 
алғашқы бұйымдар – моншақтар қола дәуірі 
кезеңіне жатады және Бурабай 2, Былқылдақ 
I және II, Беғазы және Атасу қорымдарында, 
сондай-ақ Шерубай өзенінің жағасындағы 
қорымнан және Қамай елді мекеніндегі қазба 
жұмыстары барысында табылған (Агеева, 1970: 
7). Айта кету керек, бұл табылған заттар «шыны 
тәрізді» деп аталады, яғни мөлдір емес табиғи 
әйнек. Бұл шыны өндірісінің технологиясы 
мен әдістемесі адамзатқа осы кезеңде әлі таныс 
емес екендігімен түсіндіріледі. Осы себепті қола 
дәуіріндегі шыныдан жасалған бұйымдар табиғи 
материалдардың қасиеттері негізінде жасалған 
(Кембаева, 2022: 121).

Қазақстанның оңтүстік, оңтүстік-шығыс және 
оңтүстік-батыс аумағында табылған шыныдан 
жасалған бұйымдардың көпшілігі еркін үрлеу 
немесе қалыпқа құю әдісімен жасалған және 
X ғасырға жатады. Шыны бұйымдарының 
пішіндері мен түрлері XII ғасырға дейін 
айтарлықтай өзгеріске ұшырамағанын және 
қалаларда табылған ұқсас шыны бұйымдармен 
белгілі бір үйлесімділік дәрежесін көрсететінін 
атап өткен жөн (Байпаков, 1986: 163; Ақымбек 
2011: 216).

Ортағасырлық шыны бұйымдарының 
ең қызықты коллекциясы 1938–1939 жж. 
оңтүстік-шығыс Жетісудағы археологиялық 
экспедициялар барысында және 1940 жылы 
Жамбыл археологиялық экспедициясының 
Тараз бөлімшесі жүргізген қазба жұмыстары 
барысында табылды (Сенигова, 1972). Бұл 
коллекциялар Қазақстанның ортағасырлық 
қалаларында шыны өнері мен өндірісін 
зерттеуде ерекше маңызға ие болды және 
Орталық Азиядағы шыны бұйымдарының 

құрылымы мен стилистикалық ерекшеліктерін 
салыстырмалы түрде бағалауға мүмкіндік 
беріп отыр. Қазақстанның оңтүстігіндегі 
Отырар және Құйрықтөбе қалашықтарынан 
табылған шыныдан жасалған бұйымдар 
топтамасы да маңызды әрі қызықты. Оңтүстік 
Қазақстан археологиялық экспедициясы 
құрылған 1971 жылдан бері жүргізілген 
бірнеше жылдық зерттеулердің нәтижесінде 
шыныдан жасалған бұйымдардың үлкен және 
маңызды коллекциясы жиналды. Отырар 
және Құйрықтөбе ескерткіштеріндегі шыны 
бұйымдардың көпшілігі жасыл, жасыл-көк (көк-
жасыл), сары-жасыл сияқты түрлі реңктерде 
кездеседі (Байпаков, 2013: 352-365). Сондай-
ақ, әйнектен жасалған бұйымдар Солтүстік-
Шығыс Жетісудың шеберханалары мен сауда 
орталықтары болып саналатын Талғар және 
Қойлық қалашықтарынан табылды. Аталған 

қалаларда табылған бұйымдар тек фрагменттер 
түрінде ұсынылғанымен, олардың ақпараттық 
маңызы зор. Талғар және Қойлық қалаларындағы 
кездескен шыны бұйымдарының бір ерекшелігі 
олардың бетіндегі кальций қабаты айқын көрінеді 
және салыстырмалы түрде Тараз, Отырар 
қалаларында табылған бұйымдардан қалың 
мәдени қабатының болуымен ерекшеленеді 
(Дощанова, 2008: 141).

Алынған нәтижелер
2025 жылы жиналған материалдық деректер 

негізінде «Краткие сообщения Института 
археологии (КСИА)» журналына «Химический 
состав стеклянных изделий Средневековых 
городов Низовьев Сырдарьи (Казахстан)» атты 
ғылыми мақала жарияланды (Валиулина және 
т.б., 2025: 393–411). Осы мақаладағы 2021–2025 
жж. жиналған археологиялық материалдарға 

Компонент / көрсеткіштер 
1. CMG A 

(5 өлшемнің орташа мәні) 
2. CMG B 

(5 өлшемнің орташа мәні) 

Na₂O 14,41 16,91 

MgO 2,66 1,04 

Al₂O₃ 0,97 4,52 

SiO₂ 66,06 61,33 

P₂O₅ 0,11 0,82 

SO₃ 0,14 0,57 

Cl, масс. % 0,1 0,17 

K₂O 2,98 1,07 

CaO 4,98 8,67 

TiO₂ 0,87 0,13 

MnO 1,06 0,25 

Fe₂O₃ 1,11 0,36 

CoO 0,19 0,03 

CuO 1,26 2,84 

SnO₂ 0,34 0,15 

Sb₂O₅ 1,79 0,36 

BaO 0,49 0,04 

PbO 0,12 0,55 

Жиынтығы 99,55 99,64 

Cl-мен бірге жиынтығы 99,65 99,81 
 

Кесте 1. Corning Museum of Glass эталондары A, B бойынша СЭМ-ЭДС әдісімен өлшеу нәтижелері (масс. %).
Table 1. Measurement results of Corning Museum of Glass standards A and B by SEM-EDS (in wt. %).

Молдахмет А.А., Елеуов М., Валиулина С.И., Құрманиязов Ы.С. 

Компонент / 
көрсеткіш 

1. Құмқала – жасыл 
2. Құмқала – 

жасыл-көгілдір 
3. Құмқала – 

жасыл-көгілдір 
4. Жент –  

ашық жасыл 
5. Мортық – 
ашық жасыл 

Na₂O 15,73 15,36 16,89 16,25 14,88 

MgO 4,06 4,65 4,03 4,16 4 

Al₂O₃ 5,1 5,87 4,03 5,59 5,23 

SiO₂ 59,63 56,26 60 58,07 59,74 

P₂O₅ 0,39 0,43 0,44 0,36 0,38 

SO₃ 0,23 0,33 0,36 0,24 0,25 

Cl, масс. % 0,73 0,35 0,67 0,64 0,56 

K₂O 5,64 6,17 4,44 5,09 5,53 

CaO 6,85 8,4 7,95 7,53 7,22 

TiO₂ 0,14 0,17 0,07 0,17 0,15 

MnO 0,06 0,06 0,04 0,05 0,03 

Fe₂O₃ 0,98 1,33 0,48 1,23 1,11 

CoO 0,01 0 0,01 0,01 0,01 

CuO 0,01 0,01 0,01 0 0,01 

SnO₂ 0,35 0,44 0,31 0,3 0,36 

Sb₂O₅ 0 0 0 0 0 

BaO 0,04 0,06 0,03 0,04 0,03 

PbO 0,04 0,08 0,07 0,03 0,06 

Жиынтығы 99,26 99,64 99,16 99,12 99 

Cl-мен бірге 
жиынтығы 99,99 99,99 99,83 99,76 99,56 

 

Кесте 2. Қазақстанның ортағасырлық қалашықтарынан алынған шыны бұйымдарының химиялық құрамы, 
СЭМ-ЭДС әдісімен зерттелген (масс. %).

Table 2. Chemical composition of glass artifacts from medieval settlements of Kazakhstan studied by SEM-EDS (in wt. %).

жүргізілген химиялық талдау нәтижелерін 
қысқаша ұсынамыз.

Зерттеу үшін Асанас, Қышқала және 
Құмқала қалашықтарынан үш-үштен, Жент пен 
Мортық қалашықтарынан бір-бірден, барлығы 
11 шыны үлгісі алынды. Үлгілер археологиялық 
қазба және барлау жұмыстары барысында 
жинақталған материалдардан іріктелді.

Шыны дискілердің қалыңдығы 1–2 мм, ал 
сақталған жиектерінің ені 5–7 мм аралығында. 
Жиегінің ілмек тәрізді пішініне қарай олардың 
диаметрлері 20, 22 және 25 см деп анықталды. 
Ортағасырлық Шығыста құрылыс элементтерінің 
өлшемдерінде белгілі бір стандарттардың 
қолданылғанын ескерсек (Ал-Каши Джемшид 
Гияседдин, 1956: 101), зерттелген нысанда 

кемінде үш терезе әйнегі болған деп болжауға 
болады. Олардың түс ерекшеліктері де бұл 
болжамды қолдайды. Аналитикалық зерттеуге 
алынған алты үлгінің төртеуі жасыл және жасыл-
көк түстің әртүрлі реңктерімен сипатталады 
(Валиулина және т.б., 2025: 393–411, сур. 2). Бір 
үлгі түссіз шыныдан жасалған (Валиулина және 
т.б., 2025: 393–411, сур. 2; кесте 2). Диаметрі 22 см, 
жиегінің ені 5 мм болатын ашық көк шыны 28 
фрагменттен тұрады (Валиулина және т.б., 2025: 
393–411, сур. 2; кесте 2).

Шыны бұйымдардың ішінен химиялық 
құрамы мен сақталу жағдайына қарай іріктелген 
5 үлгі сканерлеуші электрондық микроскопия 
және энергия дисперсиялық рентгендік 
спектрлік талдау әдістерімен зерттелді. Талдау 

Мәскеу энергетикалық институтының «Тозуға 
төзімділік» ғылыми орталығында Tescan Mira 
LMU электрондық микроскопы және Oxford 
Instruments X-Max 50 анализаторы арқылы 
жүргізілді. Үлгілер эпоксидті шайырмен 
құйылып, гауһар суспензиямен тегістеліп, 
жылтыратылғаннан кейін зерттелді. Әр үлгінің 
бірнеше аймағынан 5 спектр тіркеліп, олардың 
орташа мәндері есептелді. Нәтижелер 2-кестеде 
және негізгі әрі қосалқы оксидтердің құрамын 
көрсететін графиктерде берілген (Валиулина 
және т.б., 2025: 393–411, 410–411; сур. 2–3; кесте 
1–2). Зерттеу нәтижелерінің қайталануы мен 
қателік көрсеткіштері Corning Museum of Glass 
деректерімен салыстыру арқылы бағаланды 
(1-кесте).

Зерттеу нәтижесінде барлық үлгілер 
натрийлі-күлді шыныға жататыны анықталды. 
Олардың химиялық құрамы Na₂O–K₂O–CaO–

Al₂O₃–MgO–SiO₂ оксидтерінің құрамымен 
сипатталады (Валиулина және т.б., 2025: 393–
411, кесте 2). Негізгі шыны түзуші оксидтердің 
мөлшері мен арақатынасына қарай үлгілер 
үш химиялық кіші типке жіктелді. Бұл жіктеу 
әртүрлі шикізат көздері мен технологиялық 
дәстүрлердің қолданылғанын көрсетеді.

Бірінші химиялық кіші типке үш 
ескерткіштен алынған үш үлгі жатады: Жент 
(Жаңақала), Мортыққала және Құмқала 
(Валиулина және т.б., 2025: 393–411, кесте 2). 
Бұл үлгілердің негізгі элементтері бойынша 
көрсеткіштері өзара жақын, бұл олардың ортақ 
технологиялық дәстүр негізінде өндірілгенін 
көрсетеді. Топтың негізгі ерекшелігі – алюминий 
оксидінің жоғары мөлшері (орташа 5,24%-
дан жоғары) және калий оксидінің 4,5%-дан 
жоғары болуы. Калий мен магний оксидтерінің 
жоғары көрсеткіштері шыны өндірісінде құрғақ 

Сур. 2. а – Al₂O₃ және K₂O, %; б – Al₂O₃ және SiO₂, %. Қатынас графиктері. (автор: С.И. Валиулина).
Fig. 2. a – Al₂O₃ and K₂O, %; b – Al₂O₃ and SiO₂, %. Correlation plots. (author: S.I. Valiulina)

Молдахмет А.А., Елеуов М., Валиулина С.И., Құрманиязов Ы.С. 

аймақтарға тән галофитті өсімдіктер күлінің 
пайдаланылғанын көрсетеді. Мұндай құрам 
Орта Азия мен Ауғанстан шыныларына тән (Brill, 
Stapleton, 2012: 432, 439).

Қорытынды
Қазақстанның ортағасырлық қалаларынан 

анықталған бірінші химиялық кіші типтің 
құрамы Алтын Орда дәуіріндегі Бұлғар 
қаласынан табылған Орта Азия шыныларымен 
ұқсастық көрсетеді. Бұл ұқсастық ыдыстар, 
санитарлық-гигиеналық бұйымдар, терезе 
әйнектері, зергерлік заттар, сондай-ақ жартылай 
фабрикаттардан жасалған моншақтар 
мен сақиналардың құрамынан байқалады 
(Валиулина, 2016: 344; 2022: 123). Бұлғар 
шеберханаларында өндірілген шынының 
химиялық құрамы Еділдің орта ағысындағы 
жергілікті шикізатқа сәйкес келмегенімен, Орта 

Сур. 3. а – Fe₂O₃ және Al₂O₃, %; б – K₂O және Na₂O, %. Қатынас графиктері.(автор: С.И. Валиулина).
Fig. 3. a – Fe₂O₃ and Al₂O₃, %; b – K₂O and Na₂O, %. Correlation plots.(аuthor: S.I. Valiulina)

Азия, соның ішінде Қазақстан ескерткіштерінің 
шыныларымен жақындығы анықталған 
(Валиулина, 2005: 78–85; 2024: 405).

Қазақстан мен Орта Азия аумағындағы 
кварц құмдарының қалыптасу жағдайларының 
ұқсастығы олардың құрамдық сипаттамаларынан 
да байқалады (Кузнецов және т.б., 1981). Бұл 
өңірлердегі кварц құмдарына бай негізгі 
геологиялық қабаттар палеоген жүйесінің 
шөгінділерімен байланысты. Олар негізінен 
Тұран теңізінің теңіздік шөгінділерінен тұрады. 
Олардың құрамында сазды-карбонатты ұсақ 
түйіршікті шөгінділер басым болса, жағалауға 
жақын аумақтарда карбонатты материал аралас 
құмдар кең таралған (Кузнецов, 1981: 124).

Қазақстанның сазды және құмды шөлдерінің 
минералды құрамына калий дала шпаты, 
гидрослюда, плагиоклаз, сондай-ақ биотит, 
пироксен, оливин және басқа минералдардың 

қоспалары кіреді. Бұл минералдардың барлығы 
алюминий, калий, магний, кремний, темір 
қосылыстарынан тұратын күрделі алюминий 
силикаттары екендігін атап өтуге болады.

Шыны өнімдерінен титан мен марганец 
оксидтері өте аз мөлшерде кездеседі. Бұл шикізат 
ерекшелігі ортаазиялық шыны құрамында 
айқын көрінеді. Орта Азия шыны өндірісіндегі 
алюминий оксидінің табиғатын анықтау 
үшін Роберт Брилл индуктивті байланысқан 
плазмадағы масс-спектрометрия әдістерін 
және стронций изотоптық талдауын қолданды. 
Нәтижесінде микроқоспалар мен ультра жұқа 
элементтер, соның ішінде алюминиймен бірге 
шыны құрамына енген лантанидтер тобы 
анықталды.

Микроэлементтердің құрамы монацитті 
құмдарға тән көрсеткіштермен сәйкес келетіні 
анықталды. Мұндай құмдар Орталық Азияда 
кездесіп, белгілі бір шикізат көздерінің 
географиялық маркері ретінде қарастырылады. 
Сонымен қатар олар Еуропа мен Мысырда да 
белгілі (Brill, Stapleton, 2012: 525, 533; Wedepohl 
және т.б., 2011; Schibille, 2022: 165).

Екінші химиялық кіші типке шынының бес 
үлгісі жатқызылды: олардың үшеуі Қышқала 
қалашығынан, ал екеуі Асанас қалашығынан 
алынған (Валиулина және т.б., 2025: 393–411, кесте 
2). №17 үлгі екі рет талданып, оның шыны негізі 
мен күлгін жапсырма жолағы жеке зерттелді. 

Бұл кіші тип алюминий оксидінің төмен 
мөлшерімен (2,25–3,33 %) және калий оксидінің 
3,36–4,11 % аралығындағы көрсеткішімен 
сипатталады. Кремнезем мөлшері жоғары, ал 
магний оксидінің деңгейі бірінші кіші типке 
жақын (Валиулина және т.б., 2025: 393–411, кесте 
2).

Құрамы бойынша бұл үлгілер кварц құмы 
негізінде өндірілген шығыс исламдық натрийлі-
күлді шынылармен ұқсастық көрсетеді. 
Олардың аналогтары Сирия, Месопотамия және 
Ираннан белгілі (Carboni, 2001: 76–79, 182; Brill, 
1995: 221; Brill, Stapleton, 2012: 439, 514–516). Бұл 
ұқсастықтар шикізат базасы мен шыны өндіру 
дәстүрлерінің сабақтастығын көрсетеді.

Ортағасырлық Құмқала қалашығынан 
табылған шыны ыдыс үлгісінің химиялық 
құрамы ерекше назар аударуға лайық. Оның 
калий оксидінің мөлшері бойынша көрсеткіші 
бірінші және екінші химиялық кіші типтердің 
аралығында орналасады. Бұл үлгінің екі кіші 
типке тән белгілер арасында аралық мән 
көрсететінін графиктер де айқын көрсетеді 
(Валиулина және т.б., 2025: 393–411, кесте 2; сур. 
4).

Бұл элементтер арасындағы оң корреляция 
Таяу Шығыстың исламдық күл шыны өндірісіне 
тән қасиет. Композиция кальций мен күкірт 
оксидінің төмен концентрациясымен, сондай-ақ 
жоғары хлормен сипатталып отыр.

Сур. 4. MgO және K₂O, %. Қатынас графигі. (автор: С.И. Валиулина).
Fig. 4. MgO and K₂O, %. Correlation plot.(author: S.I. Valiulina)

Молдахмет А.А., Елеуов М., Валиулина С.И., Құрманиязов Ы.С. 

СРЕДНЕВЕКОВЫЕ СТЕКЛЯННЫЕ ИЗДЕЛИЯ НИЖНЕГО ТЕЧЕНИЯ РЕКИ 
СЫРДАРЬИ: СОСТАВ, ТЕХНОЛОГИЯ И АРХЕОЛОГИЧЕСКОЕ ЗНАЧЕНИЕ

Аннотация. В статье представлены предварительные результаты исследования 
химического состава стеклянных артефактов, обнаруженных на средневековых 
археологических памятниках в районе древнего русла Жанадарьи, расположенного 
в нижнем течении Сырдарьи Восточного Приаралья. Основное внимание уделено 
материалам городищ Жанкала (Жент), Мортык, крепости Кумкала и других памятников 
региона. В период Золотой Орды данные поселения являлись важными центрами 
торговли, ремесла и культурных контактов. Обнаруженные стеклянные изделия 
отражают существовавшие между различными регионами хозяйственные и культурные 
связи. Анализ их химического состава позволяет определить особенности сырьевой базы 
и технологии изготовления стекла, а также уточнить направления его производства, 
распространения и обмена в средневековый период.

Результаты лабораторного исследования образцов стекла из нижнего течения 

Молдахмет А.А., Елеуов М., Валиулина С.И., Құрманиязов Ы.С. 

Сырдарьи свидетельствуют о влиянии особенностей местной сырьевой базы на их 
химический состав. Полученные данные позволяют выявить характерные технологические 
приемы производства стекла и определить особенности производственного процесса, 
применявшегося средневековыми мастерами. Химико-технологический анализ также 
способствует уточнению происхождения изделий, их хронологических характеристик 
и направлений торгового обмена. Исследованные образцы отражают специфику 
стеклоделия городских центров Приаралья, где использовалось местное сырье. 
Выявленные особенности позволяют сопоставить технологические традиции региона с 
материалами, происходящими из других центров стекольного производства, в частности 
Ирана и Египта.	

Ключевые слова: Кызылкум, Сырдарья, Жанадарья, городище, архитектура, 
датировка, стекло, караван, лаборатория, металл, анализ.

MEDIEVAL GLASS OBJECTS FROM THE LOWER SYR DARYA: COMPOSITION, 
TECHNOLOGY, AND ARCHAEOLOGICAL SIGNIFICANCE

Abstract. The article presents the preliminary results of a study of the chemical composition 
of glass artifacts discovered at medieval archaeological sites located along the ancient 
Zhanadarya riverbed in the lower reaches of the Syr Darya in the Eastern Aral Sea region. The 
study focuses on materials from the Zhankala (Zhent) and Mortyk settlements, the Kumkala 
fortress, and other archaeological sites in the region. During the Golden Horde period, these 
settlements functioned as important centers of trade, crafts, and cultural interaction. The 
chemical composition of the glass artifacts provides information on the raw materials and 
technological processes used in their production. The results also contribute to determining 
the origin, chronology, and distribution of the glass and to reconstructing regional trade and 
technological contacts.

Chemical analysis shows that glass from the lower Syr Darya was produced from local 
raw materials using distinctive medieval manufacturing techniques. Laboratory examination 
of the glass assemblage clarified its composition, chronology, and technological features, 
while also revealing interregional trade links. The use of local raw materials and geochemical 
resources distinguished glass production in the Aral Sea region from that of Iran and Egypt.

Keywords: Kyzylkum, Syr Darya, Zhanadarya, town, architecture, dating, glass, caravan, 
laboratory, metal, analysis

